
Ingerlariaqqinnissamut piffissanngorpoq 

Naalakkersuisut siulittaasuata Kim Kielsen-ip Inatsisartut 2018-imi ukiakkut ataatsimiinnerat 

ammarlugu oqalugiaataa 

(oqaatigineqartut atuupput) 

Ingerlariaqqinnissamut periarfissat aatsaat taama pitsaatigilerput – ingerlariaqqinnissamut 

piffissanngorpoq 

Ataqqinartut Inatsisartut, ataqqinartoq Inatsisartut siulittaasuat asasakka innuttaaqatikka 

Nunatsinni suliassat pingaaruteqartut suliarineqartariaqartullu suliarinissaannut ukiuni makkunani 

periarfissagissaarpugut.  

Aningaasaqarnikkut ineriartornermut tunngatillugu paasissutissat nutaanerpaat pigisavut 

naapertorlugit ukiuni kingulliunerusuni nunatta aningaasaqarnera agguaqatigiissillugu ukiumut 4,4 

procentinik qaffariartarsimavoq.  

Tamatumalu peqatigisaanik suliffissarsiortutut nalunaarsorneqarsimasut malunnaatilimmik 

ikileriarsimapput, taamaalillutillu ukiut arlaqalersut ingerlaneranni aatsaat taama 

ikitsigilersimallutik.  

Aningaasaqarnikkut ajunngitsumik inissisimavugut. Tamannalu siunissami iluaqutaalersussanik 

aningaasaliinernut atorluassavarput.  

Taamaakkaluartoq puigussanngilarput aaqqissuusseqqinnerit assigiinngitsut ukiuni qaninnerni 

malunniuteqartussat aamma ilanngullugit suliarineqartariaqarmata.  

Aaqqissuusseqqinnissamut piffissanngorpoq. Maanna aalajangiinissamut iliuuseqarnissamullu 

piffissanngorluni  

Akileraartarnerup tungaatigut isumaginninnerullu tungaatigut aaqqissuusseqqinnerit aqqutigalugit 

innuttaasut amerlanerpaartaasa naligiinnerusumik atugaqalernissaat – atugarissaarnerulernissaanillu 

– sulissutigissavarput. 

Nunatta aningaasarsiornikkut imminut napatissinnaalernissaa pingaarnertut siunnerfigissavarput. 

Aningaasaqarnikkut inissisimanerput pitsanngorsartuassavarput taamaaliornitsigut nunatta 

avataaniit tapiissutinik pinngitsuuisinnaannginnerput qimassinnaalerniassagatsigu.  

 

Aningaasanut inatsisissaq 

Ukiut tulliuttut sisamat ingerlanerini aningaasartuutit isertitassallu agguaqatigiissillugit 

oqimaaqatigiimmik inissisimanissaannik Naalakkersuisut siunertaqarput. Ukiut pissarissaarfiusut 

atorluarlugit isumatusaarluta siunissamut aningaasaliiffissat eqqaassanngikkaanni 

atuivallaarnaveersaartariaqarpugut.   

Nunap aningaasaqarnikkut pitsaasumik inissisimanera tulluusimaarutigissallugu 

tunngavissaaleqinassaaq innuttaasut ukiuni makkunani – pingaarnerusumilli aamma siunissami 

ingerlatitseqqittussat – atugarissaarlutik inuusinnaanissaat aqqutissiuunneqanngippat. 

Aningaasatigut pitsaasumik atugaqarnerup nalaani siunissamut piareersarnissarput ilanngullugu 

eqqaamasariaqarparput. 

Soorunami pilertortumik iliuuseqarfigineqartariaqarluinnartut iliuuseqarfigineqarnissaat 

akissaqartissavagut, kisianni siunissami aningaasaqarnikkut ajornerusumik 

inissisimalersinnaanerput aamma isiginiartariaqarparput.  

 

Mittarfeqarneq 

Nuannaarutigaara mittarfeqarnikkut aaqqissuussinissatsinnut taama pitsaatigisunik 

periarfissaqaleratta. Aamma nunatsinni piorsaanissamut nunatta avataaniit peqataanissamut aatsaat 

taama piumassuseqartoqartigilerpoq.  

Mittarfiliassanut atatillugu danskit naalagaaffiata aningaasaleeqataanissaannut isumaqatigiissut 

ministeriuneq Lars Løkke Rasmussen-ilu ukiaq manna atsioqatigiissuteqarpugut.  

Atsioqatigiissutigisarput taanna Nuummi Ilulissanilu mittarfiliassat sanaartorneqarnissaannut 

atatillugu naalagaaffiup toqqaannartumik 700 mio kroninik aningaasaliinissaanik imaqarpoq. 

Saniatigut isumaqatigiissut taanna aqqutigalugu aningaasanik taarsigassarsiniarnermi erniat 

appasinnerunissaat qulakkeerneqarsinnaanngorpoq. Periarfissaq taanna Inatsisartuniit 

atorluarneqarusussasoq soorunami neriuutigaara.   

Aamma USA-mi illersornissaqarfik mittarfiliortiternissatsinnut peqataarusuppoq.  

USA-mi oqartussat isertuunniarsarinngilaat namminneq aamma iluaqutissarsinissartik 

peqqutigalugu akoorusukkamik, kisianni aamma USA-mi oqartussat erseqqissumik ilanngullugu 

pingaartillugulu oqaatigaat nunatsinni innuttaasunut aamma iluaqutaasinnaasumik iliuuseqarnissami 

peqataarusullutik. 

Nunatsinni mittarfeqarnikkut nutaamik aaqqissuussinissarput piviusunngortitsinermik 

kinguneqartussanngorlugu naammassisariaqalerparput. Inuussutissarsiornikkut sukarsuit 

amerlineqarnissaannik qangali siunnerfeqarnerput piviusunngortissagutsigu tamatumunnga 

aqqutissiuusseqataasussanik aalajangiisariaqalerpugut.  

Ingerlariaqqinnissamut periarfissat aatsaat taama pitsaatigilernerat atorluartariaqarparput.  

Mittarfiit imarpik qulaallugu timmisartuussinermi atorneqarsinnaasut sorsunnersuup kingulliup 

nalaani sananeqarnerisa kingorna nunatsinni ineriartupiloortoqarpoq. Aamma mittarfiit taakku 

inuiaqatigiit ullutsinni pisariaqartitaannut sanilliutissagaanni qangarsuarli 

naleqqukkunnaareernikuupput. Ineriartorneq unissanani ingerlajuartoq naleqqussarfigiuagassaavoq.   

Ineriartorneq pitsaasoq inuiaqatigiit kissaatigisaat piviusunngortinniagassaraarput – allorianeq 

pissanganartoq. 

 

Aaqqissuusseqqinnerit  

Inunnik isumaginninnikkut, sulisoqarnikkut akileraartarnerullu tungassuteqartut 

aaqqissuuteqqinneqarnerat ingerlaanneqassaaq. Aaqqissuusseqqinnerit ataatsimut isigissagaanni 

anguniakkat pingaarnerpaartarissavaat innuttaasut inuuniarnermikkut atugarisaasa siunissami 

naligiinnerulernissaat.  

Ungasinnerusoq isigalugu innuttaasut akornani ilinniagaqassutsip qaffassarneqarnera tassaassaaq 

innuttaasut naligiinnerusumik atugaqalernissaannut pingaarnersaalluni toqqammaviulersussaq. 

Inatsisartut 2018-imi upernaakkut immikkut ittumik ataatsimiinnerminni akileraarutissanut 

ilanngaataasartut pillugit aalajangersaagamik sulinermut ilanngaatissaq ilanngullugu sammivaat. 

Taanna tassaavoq innuttaasut sapinngisamik piaartumik naligiinnerusumik atugaqalernissaat 

anguniarlugu iliuuserineqartoq siulleq.  

Sulinermut ilanngaataasartup piaarnerpaamik atuutsinneqalernissaa kissaatiginaraluartoq 

qarasaasiatigut atortussanik ineriartortitsisoqarnissaa pisariaqarmat sulinermut 

ilanngaateqartitsisarneq ukioq 2020 aallarnerfigalugu atulissasoq Naalakkersuisuniit 

siunniunneqarpoq. 

Aaqqissuusseqqinnerit ingerlanneqartussanngornerini siunertaq pingaaruteqartoq alla tassaavoq 

suliffeqarluni inuuneq ullumikkornit akilersinnaanerulissasoq. Nunatsinni sulineq pisortaniit 

pisartagaqarluni inuunissamiit kajuminnarnerusariaqarpoq.  

Taamaattumik sulisinnaasutut ukiullit sapinngisamik amerlanerpaat sulinermikkut imminnut 

pilersorsinnaalernissaat akileraartarnermikkullu inuiaqatigiinnut pilersueqataanissaat anguniarlugu 

inunnik isumaginninnerup tungaatigut, aamma sulisinnaanissamut piginnaanngorsaasarnerit 

pimoorullugit iliuuseqarfigisariaqarpagut.  

2016-imi inuusuttut 16-iniit 18-it tikillugit ukiullit affai sinnerlugit ilinniakkamik 

ingerlataqanngillat. Inuusuttut taakku ingerlariaqqissimanngitsut , inunnut agguataarutsigit, taava 

taakkunannga 1/3 suliffeqarsimapput, sinneruttulli suliffeqarnatillu ilinniakkamik 

ingerlatsilersimanngillat. Pissutsit taamaannerat uniinnarluta isigiinnarsinnaanngilarput. 

Taamaattumik inuussuttut atuarfinni atuarunnaaraangamik amerlanerpaartaasa 

ingerlariaqqittalernissaat sulissutigisariaqarparput.    

 



3. oktober 2018            UKA 2018/15 

4 
 

Ilinniartitaaneq 

Ilinniartitaaneq tassaavoq ungasinnerusoq isigalugu innuttaasut aningaasaqarnikkut allatigullu 

naligiinnerusumik atugaqalernissaannut qulakkeerinnittussat pingaarnerpaartaat. Inuiaqatigiinni 

ilinniagaqarsimasut amerliartortillugit imminut pilersorsinnaasut 

amerliartortussaapputIlinniagaqarnissamut periarfissat malunnaatilimmik pitsanngoriartorput. 

Assersuutigalugu 2017-imi atuagarsornikkut qaffasinnerusumik ilinniakkamik ingerlatsisut 2007-

imi kisitsisinut sanilliukkaanni amerleriarsimapput. Taamaattumik qinikkatut sulinitsinni 

ilinniarnissamut periarfissat tamaasa pitsanngorsaavigiuassavagut. Ilinniarfiusinnaasunillu 

amerlisaaneq ingerlareersoq ataavartumik ingerlanneqassaaq. 

 

 

Suliffissarsiortut 

Qujanartumik nunatsinni suliffissaaleqisutut nalunaarsorneqarsimasut ikiliartorput.  

Naatsorsueqqissaartarfiup kisitsisaatai naapertorlugit suliffissaaleqisutut nalunaarsorneqarsimasut 

2014-ip kingorna aatsaat taama ikitsigilerput.  

Ukiup ataatsip iluani suliffissaaleqisutut nalunaarsorneqarsimasut 2014-imi agguaqatigiissillugit 

3.800-it inulaarlugit amerlassuseqarsimapput. Kisitsit taanna siorna 2017-imi 1.000-t missaanni 

apparsimavoq, tassa ukiumi tassani suliffissaaleqisutut nalunaarsorneqarsimasut 

agguaqatigiissillugit 2.800-it inulaarlugit amerlassuseqarsimagamik.  

Piginnaanngorsaanerit suliniutillu allat ingerlanneqarsimaneri suliffissarsiortutut 

nalunaarsorneqarsimasut ikiliartornerannut peqqutaaqataapput. Suliniutit taama ittut 

pitsanngorsaavigisarlugit ineriartortinneqarnerat ingerlanneqartuassaaq.  

Ilinniarsimanngitsut piginnaanngorsarneqarnerisa saniatigut siunissami ilinniakkamik 

naammassinnittartut amerlanerulersinniarlugit inuusuttuaqqat ilitsersorneqarlutik immikkut 

suliniuteqarfigineqarnerat ingerlavoq Ingerlanneqartuassaarlu.  

 

Inuussutissarsiorneq 

Inuussutissarsiutinik pioreersunik ingerlatsinissamut nutaanillu pilersitsinissamut sinaakkutissat 

pitsaasuutinnissaat Naalakkersuisut soorunami pingaartippaat.  

Ingerlatseqatigiiffinnut tunngatillugu inatsit nutaaq atuutilereerpoq. Inatsit taanna 

inuussutissarsiornermik ingerlataqartut arlalitsigut oqilisaanneqarnissaannik siunertaqarluni 

suliaavoq. Assersuutigalugu ingerlatseqatigiiffimmik nutaamik pilersitsigaanni qarasaasiat atorlugit 

Erhvervsstyrelsimut nalunaarutiginnissinnaaneq periarfissaalerpoq.  

Ukiorpassuanngortuni aalisarnermik inuussutissarsiuteqarneq kisimi annerusumik nunatsinnut 

aningaasatigut isaatitsissutaavoq. Taamaattumik inuussutissarsiornikkut periarfissat allat aamma 

aningaasatigut nunatsinnut isaatitsissutaalernissaannik qangali siunnerfeqarnerput 

sukataarunnerulertariaqarparput.  

 

Takornariaqarneq 

Takornariartitsinerup inuussutissarsiutaanerata annertusarnissaa Naalakkersuisut siunertaraat, 

minnerunngitsumik aamma timmisartunut mittarfiliortitsinissamut siunnerfiit eqqarsaatigalugit.  

Ukiuni kingullerni takornariaqarneq annertusiartorpoq. Timmisartunut ilaallutik tikittartut 

akunnittarfinnilu inisimasuusartut saniatigut umiarsuit takornarissanik angallassillutik tikittartut 

agguaqatigiissillutik amerliartorusaaginnavipput. Ineriartornerup taassuma ingerlaannarnissaa 

qulakkeerniarsarissavarput.  

Kommunit peqatigalugit nunap immikkoortuini tamani takornariat ornittagassaannik 

pilersitsiortorneq sulissutigineqarluni ingerlanneqarpoq. 

Nunatsinni takornariaqarnermut periusissiassaq suliaralugu ingerlanneqartussanngorpoq, tassanilu 

nunatta immikkoortuinut tamanut aamma periusissiortoqassaaq. Takornariaqarnermut periusissiaq 

nutaaq 2019-ip qiteqqunnerani saqqummiunneqassasoq siunniunneqarpoq.  

 

Aatsitassarsiorneq  

Nunatsinni innuttaasut aatsitassiornermik annikitsunik ingerlataqarnissamut soqutiginninnerat 

annertusiartuaartoq nuannaarutissaraarput. Nunatsinni pisuussutsit tamakku atorluarneqarnissaat 

eqqumaffigineqaleriartuinnavippoq, tamannalu tassaavoq pissusissamisoornerpaamik ingerlatsineq 

ineriartortinneqartariaqartorlu.  

Greenland Ruby A/S siorna 2017-imi maajip qaammataani Qeqertarsuatsiaat eqqaanni 

Aappaluttumi aatsitassarsiorfimmik ingerlatsilersoq massakkut kisiartaalluni aatsitassarsiornermik 

ingerlatsivoq. Kisianni aatsitassarsiornermik ingerlataqartut amerlanerulernissaannik 

isumalluarnissatsinnut pissutissaqarpugut. 

Misissueqqissaarnernik ingerlatat amerleriarsimapput, tamannalu tunngavigalugu 

aatsitassarsiorfinnik ammaasoqarnissaanut isumalluarfigissallugu tunngavissaqarpoq.  

Aalisarneq 

Aalisarneq tassaavoq nunatsinni tunisassiorneq toqqammavigalugu nunanit allaniit aningaasanik 

isaatitsissutitta pingaarnersaat.  

Issittup imartaata qiterpasissuani nakkutigisaanngitsumik aalisartoqannginnissaa pillugu nunat 

aalisartoqarfiusut qulit isumaqatigiissutaat ullumikkorpiaq Ilulissani  atsioqatigiissutigineqassaaq.  

Isumaqatigiissut Issittup imartaata qiterpasissuani tamanut siunissami eqqissisitsinerunngilaq, 

tunngaviusumilli siunniunneqartoq tassaavoq naammattumik ilisimasaqalernissap aamma 

nungusaataanngitsumik atuinissamik malittarisassat suliarineqaqqaatariaqartut 

naammassineqarsimatinnagit Qalasersuarmi aalisarneq ammaanneqassanngitsoq.  

Aalisarnermik inatsisiliornissamut tunngatillugu suliap ingerlateriaqqinneqarnissaani susassaqartut 

assigiinngitsut suliap ingerlanneqarnerani tamakkiisumik akuutinneqarnissaat Naalakkersuisut 

pingaartippaat.  

Taamaattumik Naalakkersuisoqatigiinngortut aalajangiuppaat ataatsimiititaliortoqassasoq, taakkulu 

susassaqartut tusarniaavigineqareerpata qanoq ingerlariaqqittoqarnissaanik 

innersuussuteqarumaarput. Taakku innersuussutissaat tunngavigalugit  aalisarnermik inatsisissatut 

Naalakkersuisut siunnersuutissaat siusinnerpaamik  Inatsisartut 2019-imi upernaakkut 

ataatsimiilerpata saqqummiunneqartussanngorlugu Inatsisartunut saqqummiunneqarnissaa 

kinguartippaat. 

 

Nunanut allanut tunngasut 

Nunatta nunanut allanut attaveqarnera pingaaruteqarpoq. Nunanut allanut attaveqarnerup 

annertunerulernissaa siunertaralugu nunatta sinniisoqarfiinik pilersitsiortorsimanerput nunatsinnut 

iluaqutaavoq.  

Brüsselimi, Washington D.C.-milu sinniisoqarfeqarfiit saniatigut Reykjavik-imi sinniisoqarfimmik 

ukiup matuma naannginnerani ammaasussanngornerput nuannaarutigaara, tamannami aamma 

Island-imik suleqateqarnitsinnut pitsanngorsaataasussaavoq. 

Nunanik allanik suleqateqarnitsinni qaninnerpaamik suleqatigisavut tassaapput nunat EU-mi 

ilaasortat.  

Nunatta EU-llu akornanni suleqatigiinnissamik isumaqatigiissut maanna atuuttoq ukioq 2020 

ilanngullugu atuuppoq. Isumaqatigiissutip taassuma taartissaata 2021-miit atuutsilersussap 

isumaqatigiinniutigineqarnera atorfilittat aqqutigalugit piareersarlugu ingerlanneqalereerpoqTuluit 

Nunaata EU-mit aniniarluni aalajangersimanera nunatsinnut aamma sunniuteqartussaavoq. EU-mut 

isumaqatigiissut aqqutigalugu Tuluit Nunaat niuernikkut suleqatigaarput. Tuluilli Nunaat EU-mit 

anippat pissutsit allanngortussaapput. Tamatumunngalu piareersarnissarput pisariaqarpoq. 

Taamaattumik aamma Brüsselimi atorfilittatta sulinertik ingerlatilereerpaat. 

Suliap killiffii pillugit Naalakkersuisut ilisimatitsissuteqartarumaarput. 

 

Pinngortitaq avatangiisillu 

Pinngortitamut avatangiisinullu tunngatillugu Nalaakkersuinikkut Ataqatigiissaarisoqatigiit, tassa 

Naalakkersuisut tamarmik borgmesterillu tamarmik sapaatip akunnerata siuliani ataatsimiipput. 

Ataatsimiinnermi tassani eqqagassalerinermi malunnaatilimmik pitsanngorsaasoqarnissaa 

piviusunngortinneqassasoq isumaqatigiissutigineqarpoq. 

Naalakkersuisut borgmesterillu tamarmik isumaqatigiipput kommunit ataatsimoorlutik 

eqqagassalerinermut selskabimik pilersitsissasut, selskabip taassuma eqqakkanik ikuallaaviit 

marluk, uuliakunillu ikuallaaviit annerpaamik pingasut nuna tamakkerlugu sullissisussanngorlugit 

pilersinneqartussat sanatillugillu ingerlatissagai isumaqatigiissutigineqarpoq.  

Eqqakkat uuliallu igitassat avatangiisinut mingutsitsinannginnerusumik kiisalu nukissiornikkut 

iluaqutigineqarsinnaasumik ikuallanneqartalernissaat anguniarlugu nuna tamakkerlugu nutaamik 

periaaseqartoqartussanngorpoq. Ikuallaaviit kommunit tamarmik piginneqataaffigisaannik 

ingerlatseqatigiiffiliassaannit pilersinneqartussat nuna tamakkerlugu eqqagassanik avatangiisinut, 

peqqissutsimut mingutsitsinannginnerusumillu nukissiuteqarnermut iluaqutaassallutik. 

Avatangiisinut tunngatillugu ikummatissap kinertup HFO-p Naalagaaffiit Peqatigiit imarsiornermut 

aqutsisoqarfia IMO aqqutigalugu issittumi umiarsuarnik ingerlaarnermi orsussatut 

inerteqqutaalersinneqarnissaa Naalakkersuisut tapersersorpaat.  

Pinngortitaq avatangiisillu illersornissaat Naalakkersuisuniit pingaarteqaarput, taamaattorli aamma 

inerteqquteqalernissaq inuiaqatigiinnut allatigut eqquinerlussinnaanersoq ilanngullugu 

nalilersugassaavoq. Nalilersuineq taanna naammassineqareerpoq.   

 

Nukissiuuteqarneq 

Erngup nukinganik innaallagissiornermut tunngatillugu inatsisissatut siunnersuut ukiakkut 

ataatsimiinnermi matumani Naalakkersuisuniit saqqummiunneqassaaq.  

Nukissiuteqarnermut tunngatillugu Naalakkersuisut suli anguniagaraat ukioq 2030-imi nunatsinni 

sumiiffinni tamani nukissiutit mingutsitsinngitsut tamakkiisumik atugarineqalersimassasut. Taama 

anguniagassatut siunnerfeqarnermut atatillugu anorisaatit seqernullu qaamaneri atorlugit 

nukissiuutit ukiuni tulliuttuni sisamani misilerarneqarnissaat Naalakkersuisut qulakkeerpaat.  

Siunnerfinnut ilaavoq erngup nukinga atorlugu innaallagissiorfiliornissamut periarfissat 

suliffeqarfinnut immikkuullarissunut innaallagissamillu annertoorujussuarmik pisariaqartitsisunut 

pingaartumik qarasaasiat atorlugit suliffeqarfissuarnut takoqqusaarutigineqassasut. Soormi 

innaallagiaq mingutitsinngitsumik pilersitaq akikitsorlu assersuutigalugu suliffeqarfissuup google-p 

soqutiginartissanngilaa?  

Erngup nukinga atorlugu innaallagissiorfiliarineqarsinnaasut pillugit suliffeqarfissuarnut 

innaallagissamik annertuumik pisariaqartitsisunut nittarsaanneqarnerat ingerlanneqalereerpoq.  

 

Ineqarneq  

Ineqarnermut tunngasut aaqqissuussiffigineqarnerinut atatillugu ukiakkut ataatsimiinnerup matuma 

ingerlanerani nutaamik inatsisiliassatut siunnersuummik saqqummiussissaagut.  

Sanaqateqarluni illuliortarnermut inatsisissatut siunnersuut sanaqateqarluni illuliortarnermi 

piumasaqaatinik sakkukinnerulersitsisussanik imaqassaaq. Tamatuma kingunerisaanik 

sanaqateqarlutik illuliorsinnaanissaminnut akuerineqarsinnaasut amerlanerulissapput.  

Aamma inissiat Namminersorlutik Oqartussanit pigineqartut kommuninut 

pigisassanngortinneqarnissaat siunertaralugu kommunit Naalakkersuisuniit 

isumaqatigiinniarfigineqarnerat ingerlavoq.  

Namminersorlutik Oqartussat inissiaataasa pilersaarusiorfigineqarnerat suliaq annertooq 

naammassiartuaalerpoq.  

 

Isumaginninnermut tunngasut 

Eqqaamassavarput nunatsinni suliniuteqarfigiuagassatta pingaarnerpaat ilagiuassammassuk 

ilaqutariit atugaat.  

Tamanna tunngavigalugu ilaqutariinnut atatillugu politikkikkut suliniutissat pimoorussamik 

ilusilersorniarneqarnerat Naalakkersuisuniit ingerlanneqarpoq. Ilaqutariiaannit atukkat 

pitsanngorsaavigineqarnerisigut meerartatta pitsaasumik atugaqarnissaat 

aqqutissiuunneqarsinnaavoq.  

Aaqqissuulluakkanik najoqqutaqarluni iliuuseqartarnikkut pisortat akuliuffigisariaqagaannik 

atugaqarlutik peroriartutut pilertornerusumik paasineqartalersinnaapput, ilaqutariillu ataatsimut 

suliniuteqarfissatut isigalugit iliuuseqarfigineqartalerpata meeqqat angerlarsimaffiup avataanut 

inissinneqartartut malunnaatilimmik ikiliartuaartinneqarsinnaalissapput. 

Kinguaassiutitigut atornerluisarnerup akiorniarneqarneranut atatillugu Kalaallit Nunaanni 

pinerluttulerinermi inatsisip, aamma Kalaallit Nunaanni eqqartuussiveqarneq pillugu inatsisip 

allanngortinneqarnissaannik aalajangiiffigisassatut siunnersuut ukiaq manna ataatsimiinnermi 

saqqummiunneqassaaq.  

Peqqinneq 

Peqqinnissaqarfik sulisussaqarniarnikkut ajoraluartumik ilungersunartumik inissisimavoq. Nakorsat 

peqqissaasullu sulisussarsiariniarneqartarnerat pisariitsuunngilaq.  

Pissutsit taamaannerini ungasinnerusoq isigalugu nappaateqalernissanik pinaveersaartitsiniaalluni 

suliniutit peqqinnissaqarfimmiit pingaartillugit ingerlanneqassapput.  

Peqqinnissaqarfimmiit siunniunneqartut ilagaat peqqissaasunik nunani allaneersunik misiliutigalugu 

pissarsiortoqartalissasoq, tamannalu iluatsissappat kingusinnerusukkut aamma nakorsanik nunanit 

allaanersunik sulisussarsiortarneq misilinneqarsinnaassasoq siunnerfigineqartut ilagaat.   

Nunatsinni peqqinnissaqarfiup napparsimasunit sullitarineqartunit qanoq 

naammagisimaarinnitsiginersut pillugit misissuinerup ingerlariaasissaa pilersaarusiorneqarpoq, 

naatsorsuutigineqarporlu innuttaasut qanoq naammagisimaarinnitsiginerat pillugu misissuineq 

taanna 2019-imi naammassineqassasoq.  

 

Kommunit 

Ukioq manna aallartimmat nunatsinni kommunit nutaat marluk atuutsilerput. Qaasuitsup 

kommunerisimasaa atorunnaarsinneqarpoq, tassungalu taarsiullugit Kommune Qeqertalik aamma 

Avannaata Kommunia pilersinneqarput.  

Kommunit taakku pilersinneqarnermik kingorna ajunngitsumik ingerlatsiffiupput. Aamma 

Qaasuitsup kommunerisimasaata avinneqarneratigut najukkani innuttaasut oqartussaaqataanerat 

pitsanngoriaateqarsimassasoq neriuutigaara.  

Ukioq manna januaari aallarnerfigalugu najukkani ataatsimiititaliaqarnissaq 

peqqussutigineqalerpoq. Nunatsinni kommunit tamarmik najugaqarfinni nunaqarfinni 

aqutsisoqarfiunngitsuni tamarmi najukkani ataatsimiititalianik pilersitsiortornerat maanna 

ingerlanneqarpoq. Taamaalilluni allannguinerit aqqutigalugit najukkani oqartussaaqataaneq aamma 

pitsanngorsaavigineqarpoq.  

 

Naggasiut 

Naggataatigut oqaatigerusuppara Inatsisartuni suleqatigiinnissamut toqqammavissaqarlualeratta. 

Demokraatit Inatsisartuni Naalakkersuisunut tunuliaqutaaniarlutik aalajangernerisa kingorna 

Naalakkersuisuniit, tassa Atassummit, Nunatta Qitornaaniit aamma Siumimiit, suleqatiginiarlutigit 

isumaqatigiissuteqarfigaagut.  

Maanna piffissaq aqqusaagassarput tassaavoq politikikkut sulinissatsinni angusaqarfiulluartumik 

ingerlatsinissatsinnut periarfissaqarfipput.  

Aporfissanik tikkuartuinissaq ajornanngitsunnguuvoq, akerlianik suleqatigiilluarneq nukinnillu 

ataatsimoortitsisinnaaneq toqqammavigalugu siamasissumik suleqatigiissitsinissaq 

angujuminaannerusinnaasarpoq.  

Maanna Augo Lynge-ugaluup inuusuttunut Taqqissuutini oqariartuutigisimasai 

issuaaffigiliissavakka. Issuaaneq aallartippoq:  

”Taamaattumik inuusuttumut kinaagaluartumulluunniit pisariaqalerpoq manna paasissallugu:  

Immitsinnuinnaq isumagaluta naalagarineq saperpugut,  

kisianni inuiaqatigiinni inuugutta kinaagaluaruttaluunniit inuiaqatitsinnit piumaffigineqarpugut 

akisussaatitaalluta tamanna naammassineripput naammassinnginnerippulluunniit.  

Paasisassavarput asuli erniusimannginnatta inuunerup nuannersui nuanniitsuilu atoriartuinnarlugit 

immitsinnuinnarlu eqqarsaatigissalluta;  

kisianni inuiaqatitsinnut iluaqutaassalluta illuliavullu qarmaasa ujaqqat ilaattut 

pinngitsoorneqarsinnaanngitsutut issalluta.  

(Naak ujaqqat pingaarnerit ilaginngikkaluarlutigit).”  - Issuaaneq naavoq. 

Ataqqinartut Inatsisartut ukiaq manna ataatsimiinnissami naammassisaqarfiulluartumik 

sulilluarnissassinnik kissaallusi – oqallilluarisi!  

 

Qujanaq! 


